
Streszczenie
Republika Łemkowska we Florynce 1918-1921
Zasadnicza część artykułu jest syntezą zagadnień omówionych w książce 
Działalność polityczna Łemków na Łemkowszczyźnie 1918 -1921 . Przedsta-
wione zostały kolejne etapy działań elit łemkowskich inspirowanych prze-
słaniem zawartym w orędziu Woodrowa Wilsona o prawie narodów do 
samostanowienia: postulaty wieców, struktura administracyjna i rządowa, 
kontakty i program polityczny liderów tworzących Ruską Narodową Re-
publikę łemków. Podkreślono też wzajemny stosunek Polaków i łemków 
w owym okresie, restrykcje stosowane wobec ludności łemkowskiej i finał 
Republiki łemkowskiej, jakim było aresztowanie jej przywódców i po kil-
ku miesiącach uniewinnienie w procesie sądowym. Synteza ta poprzedzona 

1 Презентувана гев статя складат ся з  полученых в  ціліст двох текстів. Основным єст 
поправленый і переведеный на лемківскій язык текст з 2002 р., якій сам автор коментує 
в  долученым до него дополнюючым, коментуючым і  поясняючым вводным тексті. 
Текст вводный ма стисло науковый характер, ма розвиненый науковый апарат, якій 
в значучій ступени пошырят і актуалізує тото, што в головным тексті было своєрідном, 
укєрункуваном на невыспециялізуваного в  даній проблематыці чытателя синтезом 
книжкы Działalność polityczna Łemków na Łemkowszczyźnie 1918 -1921 (Horbal, 1997). Не-
залежні од надосланого кус пізнійше вводного тексту, Редакция РРБ рішыла піддати 
основный текст науковій редакциі, якой піднял ся др Пшемыслав Мазур. Оба тексты 
перевела на лемківскій язык Анна Рыдзанич (вводный по переведіню го з анґлицкого 
на польскій Піотром Артом і головный з польскоязычной версиі, яку приготвила Анна 
Стенжовска). 

została aktualnie opracowanym wprowadzeniem, w jakim ukazano głównie 
stan badań nad tą problematyką, prowadzonych po 1997 r.

Słowa kluczowe: łemkowie, Ruska Narodowa Republika łemków, działal-
ność polityczna łemków, Naczelna Rada łemkowyny, samostanowienie

Abstract
Florynka Republic 1918-1921
The main part of the article is a synthesis of the issues discussed by the 
author in his book Działalność polityczna Łemków na Łemkowszczyźnie 
1918 -1921 [Political activity of the Lemkos in the Lemko Region in 1918-
-1921]. The author presents successive phases of the activity of the Lemko 
elites who were inspired by the message expressed by Woodrow Wilson in 
his speech about the nations’ right to self-determination. The article quotes 
the demands formulated at national councils, reconstructs the structure 
of administration and government and demonstrates the connections be-
tween and the political agenda of the leaders who comprised the Ruthenian 
National Republic of the Lemkos. Furthermore, the author emphasizes the 
mutual attitudes between the Poles and the Lemkos in that period, as well 
as the restrictions imposed on the Lemko population and discusses how the 
Lemko Republic ended after its leaders were arrested and then acquitted 
several months later at a court trial. This synthesis is preceded by a contem-
porary introduction whose primary goal is to present the state of research 
that has been carried out since 1997.

Key words:  Lemkos,  Ruthenian National Republic of the Lemkos, działal-
ność polityczna łemków, Executive Council of the Lemko Region, self-de-
termination

Коли в  1997 р. вказала ся моя книжка Działalność polityczna Łemków 
na Łemkowszczyźnie 1918 -1921 (Horbal, 1997), лемкы уж од десяток ро-
ків гордили ся епізодом Руской Народной Республикы. Тота публика-
ция найперше была написана як маґістерска праца в Інституті Iсториі 
Вроцлавского Університету, в опертю о джерела выкликаны і застаны. 
Обовязково треба гев зазначыти, што написаня працы, котра бы пе-
редставляла як найбарже дрібницьово інтересуючу нас тему, не было 
бы можливе без выкликаных джерел з архівів в Кракові і Перемышли, 
а окрем того листів з лемковины публикуваных еміґрацинйном пресом 

в  Америці. По  опубликуваню книжкы явило ся вельо єй рецензий2, 
з  якых єдна вымагала мойой одповіди (Горбаль, 1998). Хочу подяку-
вати Петрови Трохановскому за переклад векшой части той працы на 
лемківско -руснацкій язык і публикуваня єй в Польщы, урывками на сто-
ронах часопису «Бесіда» в роках 2000 -2001.

Текст той публикациі первістні опрацуваный был на потребы выкла-
ду, выголошеного мном на Університеті в Торонто 21 жолтня 2002 р. Был 
єм гын запрошеный професорами Піотром Врубльом (Кафедра Поль-
ской Істориі імени Константеґо Рейнерта) і Павлом Робертом Маґочім 
(Кафедра Украіньскых Студий). Текст был зредаґуваный Сусин Міха-
ляцкі, а  пак переложеный на руснацкій язык і  выданый на Словациі3. 
Плянувана была його публикация в  «Almanachu Muszyny», прото мал 
тіж свій польскій переклад. З огляду на тотo, што бракувало му науково-
го апарату, текст бо опрацуваный был на потребы выкладу, выдаватель 
зрезиґнувал. Хоснуваны мном джерела мож найти в выданю з 1997 р.4

Двадцет років по публикациі мойой книжкы, знаня в  обшыри по-
рушеной темы сут уж богатшы. Од товды выдал єм біоґрафічны ескізы 
штырьох головных лемківскых персон тамтых часів. Праца посвячена 
Ярославови Качмарчыкови (Горбаль, 1998) по части операла ся на мате-
риялах і інформациях од його сына, проф. Александра Качмарчыка (Гор-
баль, 2009), емеритуваного хіміка з  Університету Тафтс. Писал єм тіж 
о священниках Михаілі Юрчакевичу (Горбаль, 2012) і Василію Куриллі 
(Горбаль, 2001). В оддільній праці коротко презентувал єм чысленны 
успіхы еміґрацийного діяча Віктора П. Гладика (Горбаль, 2003). В 1919 р. 
одвиділ він лемковину, недолго по тым, як на парижскій мирній конфе-
ренциі взывал до підтримуваня ідеі самостановліня лемків. Тій справі, 

2 (PT), Бесіда 9:5 (1997): 14 -15; Susyn Yvonne Mihalasky, Nationalities Papers 26 (1998): 360-
-361; Helena Duć -Fajfer, Slavia Orientalis  47:3 (1998): 527 -530; Tadeusz olszański, Magury 
98 (1998): 25 -36; M.T., Slavenský přehled no. 1 (1998): 101 -102; Monika Ślężak, Przegląd Polo-
nijny 25:3 (1999): 159 -161; Rudolf A. Mark, Zeitschrift für Ostmitteleuropa -Forschung 48 (1999): 
151 -152; Jan Jacek Burski, Języki Obce w Szkole 6 (2001): 270 -273; Peter Wozniak, Austrian 
History Yearbook 32 (2001): 317 -318; Timothy Snyder, Canadian -American Slavic Studies 35:23 
(2001): 364 -365.

3 Вказує ся, што публикувана была лем част тексту (Горбаль, 2004a).
4 В однесіню до первістного тексту книжкы ввюл єм два дополніня. Єдно з них то ориґі-

нальный цитат з анґлицкоязычного рапорту Мерияна ц. Купера, (Cooper, 1919). Скорше 
знал єм го лем в  тлумачыню, якє ся вказало в  русофільскій еміґрацийній ґазеті. Хочу 
тіж подякувати Пшемыславови Мазурови за коментар в однесіню до войсковой службы 
в першых роках істнуваня ІІ Польской Республикы. 

порушеній на парижскій конференциі, посвятил єм веце місця в  од-
дільній праці (Горбаль, 2004б), так як і односинам Украінців до квестиі 
лемків безпосередньо перед інтересуючым нас періодом і тілько што по 
його закінчыню (Горбаль, 2004в). Так само в оддільных працах описал 
єм долю лемківскых еміґрантів в Чехословациі в часі політычной актыв-
ности лемків в роках 1918 -1921 і пізнійшых (Горбаль, 2011).

Хоц розмаітыма аспектами політычной актывности лемків в  ро-
ках 1918 -1921 занимали ся тіж інчы дослідникы, то прикликували они 
новы факты в барз скромній обшыри. Марек Дудзіньскі описал ґенезу 
і фунґуваня лемківскых республик (Brej, 2013), а Кирилл Владимирович 
Шевченко концентрувал ся на шыршых, медженародных і політычных 
условіях того періоду, якы влияли на лемківску справу (Шевченко, 2010). 
І. Головацький описал політычный процес лемківскых лідерів в  роках 
1918 -1921 на основі пресовых донесінь (Головацький, 2004). Ігор люб-
чик ствердил, што влияня украіньскых діячи на політычну діялніст лем-
ків было векше як презентуване мном, хоц привюл лем ограничены до-
казы на потверджыня той тезы (любчик, 2005/2006). За остатніх 20 років 
публикувало ся вельо пресовых статій на порушаyн мном тему, так в пе-
чатаній формі, як і в Інтернеті. Тоты, з якыма єм ся запознал, были ско-
рочыньом мойой книжкы.

* * *

ци малы народы можут мати великы мріі? Коли так, то о чым мріют? 
Коли істория може нам дати гев даяку одповід, то найчастійше таку, же 
мріют о незалежній державі, або хоцкі о праві до самостановліня. Стрем-
ліня до достоінства, свободы выповіданя ся і до свободы в загальным 
значыню – присутне од початку людскости – нашло своє одзеркаліня 
в проґрамі 14 пунктів Вудрова Вільсона, якій заінспірувал серця і умы 
мало знаной але полной мрій, жыючой в Карпатах спільноты – лемків.

В сесій статі передставлю драму той невеликой групы, яка мала смі-
ліст не лем мріяти, але з одвагом, візийом і енерґійом довершати тоты 
мріі. Спрібую дати уяву, як лемкы хотіли добити ся незалежности так на 
найвысшым рівни, як і на рівни найменшого лемківского села.

Конец І світовой войны і  конец Австро -Мадяр вылкикал великы 
зміны політычного укладу в Європі. На руінах старой імпреиі будували 
ся новы державы. лемків, якы хотіли взяти політычну долю народа в своі 

рукы, тіж обняла горячка «будуваня державы». В тамтым часі основаны 
были дві республикы, Команчаньска5 і Фльориньска, якы одзеркаляли 
два конкуренцийны пізріня на достоменніст лемків. Я сконцентрую ся 
на другій з них.

Руска Народна Республика лемків спосеред тых выміненых, была 
векша і должше істнувала. Започаткувана русофільскым рухом і основа-
на під конец 1918 р. обнимала праві цілу лемковину.

Республика мала быти моральні і  правні єдином адміністрацийом, 
котра могла репрезентувати лемків на медженародным форум і  пе-
ред польском властю. Основном цілю Республикы было не допустити 
до поділіня териториі, на якій жыли карпатскы Русины, медже одрод-
жену Польщу і новоосновану Чехословацию. Разом зо зміняючыма ся 
політычныма условіями, лемкы прагнули єдности для свойого народу, 
найперше подля концепциі прилучыня ся до Росиі, а пак до Чехослова-
циі. Вкінци рішыли ся на Росию. Можніст влучыня іх до Польщы была 
заєдно і вперто одмітувана.

В тым самым часі, коли лемкы прібували найти одповіди на своі по-
літычны і достоменностьовы звіданя, Полякы заанґажувли ся в подіб-
ну борбу о  одроджыня свойой державы. Векшіст політычных кругів 
в Польщы, сильно акцентувала необхідне в тій ситуациі зорваня звяз-
ку з  Австро -Мадярскым цисарством. Полякы плянували одбудуваня 
Польщы в  границях, в  якых іх держава істнувала перед першым за-
бором в  1772 р. Реалізуючы тот проґрам, під конец жолтня 1918 рока 
Полякы переняли владу в Ґалiциі од Монархіі Габсбурґів. Неодолга пак 
зачала там возникати польска адміністрациия. Тоты адміністрацийны 
єдиниці допомогли в одбудові незалежной Польщы, а іх діяльніст дала 
доказ тому, што польска громадскіст в Галициі была зарадна і креатыв-
на (Śliwa, 1998, 65 -66). Полякы вказали політычну жывотніст, яка была 

5 Так звана Команчаньска Республика або Вислоцка Республика была основана в листо-
паді 1918 р. 1 листопада 1918 р. во львові оголошена была Західньоукраіньска Народ-
на Республика (ЗУНР), а в наступных днях листопада во Вислоку Великым покликана 
Украіньска Народна Рада для саноцкого повіту. 4 листопада тіж во Вислоку Великым 
скликане было віче, публичні одчытана одозва Украіньской Народной Рады во львові 
і задекляруване прагніня прилучыня саноцкого повіту до ЗУНР. На другій ден на зобра-
ню выбраный остал склад Вислоцкой Рады. В січни 1919 р. польскы одділы, основаны 
головні з  озброєных загіряньскых желізників, провели офенсиву в  сторону Команчы 
і зліквідували структуры Команчаньcкой Республикы. Більше: (Nowakowski, 1992; Мо-
клак, 1997; Моклак, доступ: 01.10.2018) [прип. П.М.].

великым вызовом для лемків і іх стремлінь до самостановліня. лемкы не 
встрашыли ся і не цофнули перед тым вызовом.

Першый раз лемкы стрітили ся, штобы радити над свойом політыч-
ном будучністю в половині листопада 1918 р. в західній части лемко-
вины. Нецілый тыжден по проваліню ся центральной власти, зобрали 
ся в селі Святкова, штобы побесідувати о ріжницях в пізріню на тоту 
справу серед лемків. Подля лемківскых украінофільскых діячи, в  так 
скомплікуваній медженародній ситуациі треба было побороти вшыткы 
політычны поділы, штобы створити єден спільный рух. Барже чыслен-
на і сильнійша група русофільскых діячи одмітувала не лем тот підхід, 
але і  цілу украіньску народну опцию. Штыри дни пізнійше, при на-
ступній стрічы в тым самым селі, русофілі опрацували свою політычну 
 стратеґію.

По тых вступных стрічах і  дискусиях, якы мали місце лем в  кругу 
жытели села і  іх родин, лемкы зобрали ся 27 листопада в  селі Ґлады-
шів (Horbal 1997, 38). Хоц украіньскы діяче зробили вшытко што было 
в  іх силі, жебы мати гын свою репрезентацию, іх присутніст перешла 
недостережена, прото же русофілі здомінували стрічу. В тій ситуациі 
принятя рішыня, што лемковина повинна належати до Великой Росиі, 
никого не чудувало. лемкы хотіли, штобы іх делеґаты были присутны 
на приближаючій ся мирній конференциі і штобы были гын выслуханы.

 Тымчасом покликана остала Руска Рада, як центральне адміні-
страцийне тіло, до заряджуваня цілом територийом. На рівни села 
юрисдикцию справувати мали сельскы рады, якы неодолга мали быти 
покликаны. Кажду з них мало творити пят осіб. Cудова власт мала быти 
оддана в рукы штырьоособовых сельскых судів, іх члены мали склада-
ти присягу в церквах. До обовязків тых судів зачыслене было выдаваня 
засудів лем в легшых справах. Украіньскы діяче, а особливі украінофіль-
скы священникы, узнаны остали за persona non grata і мали быти усу-
нены з той териториі.

В час стрічы, в  якій быти може брала участ тіж польска делеґация, 
лемкы підкрисляли своє стремліня до утриманя добрых односин з По-
ляками. Пояснили, што іх політычна діяльніст обнимат лем етноґрафіч-
ну територию лемків: «Не хочеме ани єдной польской хыжы, прото они 
не можут просити о ани єдну з нашых» (Horbal, 1997, 39). Молоды лемкы 
были за створіньом збройной силы, яку хотіли розмістити на (легкій до 
вызначыня) етноґрафічній, лемківско -польскій граничній леніі. Єднак 

візия мілітарного конфлікту лем што по закінчыню світовой войны 
і  на пару дни перед початком мирной конференциі, не была популяр-
на і узнана остала за невластиву. лемкы покликали поліцийны силы під 
командуваньом бывшого поручника австро -мадярской арміі, Романа 
Сембратовича (1890 -1947) (Horbal 1997, 42)6.

Стрічу в  Ґладышові треба узнати за початок Руской Народной Рес-
публикы лемків. В часі наступных стріч ведена была дискусия на тему 
розвиваня лемківской адміністрациі і підниманы были пробы введіня 
єй в жытя. Створены были штыри округовы рады, спосеред котрых єдна 
возникла в  Ґладышові з  давной Руской Рады. Кажда з  них складая ся 
з дванадцетьох членів і ведучого.

Тоты політычны приготовліня закінчыли ся на віче, якє мало місце 
5 грудня во Фльоринці, де проклямувана была Руска Народна Респу-
блика. В стрічы брало участ близко 500 делеґатів, якы репрезентували 
130 лемківскых сел. Віче было імпонуючом і добрі зорґанізуваном ма-
ніфестацийом політычных амбіций лемків. Принятых было товды пару 
резолюций, якы деклярували стремліня до получыня з  демократыч-
ном Росийом. Інчы політычны принципы были записаны в  короткым 
освідчыню «Не хочеме Мадярів, не хочеме Поляків і  не знаме ниякой 
Украіны» (Horbal 1997, 43 -44).

Основном політычном цілю было утриманя ґеополітычной єдности 
руснацкой части Карпат. В оддільній резолюциі присвяченій тому про-
блемови підкрисляно:

Мы, рускій нарід, жыючый в положеных в купі осадах полудньовых части 
галицкых адміністрацийных єдиниц Новый Тарґ, Новый Санч, Ґрибів, Ґор-
лиці, Ясло, Коросно і Санок, не хочеме быти прилучены до польской дер-
жавы, а  хочеме поділити долю нашых братів Руснаків жыючых в  округах 
Спиш, Шариш і Земплін як єдна, неподільна ґеоґрафічні і єтноґрафічні ці-
ліст (Horbal 1997, 45).

Што до способу, в якій мож было достигнути тоту ціль, стоячы перед 
можливым спротивом зо стороны міцнійшых і  уж установленых дер-
жав, лемкы деклярували што:

6 Командувати мал полковник Іван Пухыр (1852 - 19??) зо Святковы, але николи до того не 
дішло [прип. П.М.]. 

Довірюючы, же мирна конференция при розвязуваню медженародных кон-
фліктів [т.є. рішаню о  будучности спорных територий – прип. Б.Г.], буде 
дотримувала принципів установленых Президентом Зєднаных Штатів Аме-
рикы Вудровом Вільсоном, рускій нарід бывшых Австро -Мадяр осуджат на-
сильство і домовы войны, і оддає в рукы мирной конференциі справу спору 
з Мадярами і Поляками, і домагат ся, штобы його делеґатам было дозволене 
брати участ в обрадах той конференциі (Horbal 1997, 44).

В часі віче во Фльоринці Найвысша Рада лемковины, ведена грекока-
толицкым священником Михаілом Юрчакєвичом остала узнана за на-
чальну адміністрацийну власт. Зберала ся она в каждый тыжден, штобы 
передискутувати політычну ситуацию реґіону. Вельо єй рішынь повли-
яло на польско -лемківскы односины. Рада розказала лемкам, штобы 
не платили податків польскій власти, лем спомагали свою адміністра-
цию. Пінязі з податків были скорійше зобраны і высланы до скарбниц 
в лемківскых округах. Рада оголосила тіж, што лемкы не мают ниякого 
обовязку служыти в польскым войску і рішыла усунути тых сельскых 
урядників – лемків, якы были узнаваны за пропольскых. В тым самым 
часі, штобы задемонструвати свою добру волю, лемкы цілый час ін-
формували Поляків о своій політычній діяльности. Головны урядникы 
польской місцевой власти были запрашаны на кажде зобраня лемків, 
тіж на споминану скорше, найбарже значучу під оглядом ефектів, стрічу 
во Фльоринці.

Подля польского пункту зору не было ниякых сомнівів, же лемкови-
на мала бы остати інтеґральном частю одродженой Польщы. Єднак ста-
новиска в лемківскій справі были ріжны. Треба тіж зазначыты, што при-
сутніст Поляків на етноґрафічній териториі лемків в першым місяци по 
закінчыню І світовой войны была невелика або праві неприявна. В тым 
часі денекотры одділіня польской місцевой власти прібували анґажува-
ти лемків до творіня польской адміністрациі або противні – помагали 
зміцняти лемківску. Тото остатнє не значыло, што Полякы зрезиґнували 
з претенсий до той териториі. Была то радше ініциятыва, яка мала на 
ціли нормалізуваня повоенной ситуациі. Єдным з головных проблемів 
в тым часі было переступництво. З огляду на тото, што лемківска полі-
ция вартувала цілу тоту територию і воювала з преступництвом, веду-
чый Польской ліквідацийной Комісиі в Ґрибові, Казімєж Рамулт, рішыл 
узброіти єй в  50 карабинів, машынґвер і  амуніцию. Заоферувал тіж 

лемкам будинок в Ґрибові, штобы завдякы тому зближыти іх до поль-
скых політычных кругів. Ани тота пропозиция, ани інча з Нового Санча, 
де лемкы мали запропонуване окрислене чысло місц в польскій адміні-
страциі, не были приняты (Horbal 1997, 48).

лемкы вперто інформували Поляків о  тым, же мают інчы пляны. 
Тоту задачу часто выполнювал учытель з  Крениці, Методий Троха-
новскій (1885 -1947). В тым часі правник з Мушыны, Ярослав Качмарчык 
(1885 -1944), якій неодолга мал переняти кєруваня політычном діяль-
ністю лемків, поіхал до Кракова, де бесідувал зо Зиґмунтом лясоцкым 
(1867 -1948), начальником Польской ліквідацийной Комісиі. Быти може 
стріча в Кракові выкликала барже інтенсивну і на часы барже брутальну 
польску інтервенцию на лемковині. лясоцкій неодолга наказал побіль-
шыти і зінтенсифікувати высилок, якій мал на ціли протидіяти розви-
ваню місцевых революцийных, ци як были они называны в однесіню до 
лемків, сепаратыстычных рухів (Horbal 1997, 49).

28 листопада лясоцкій наказал, штобы в  цілій Галициі покликаны 
остали міцны поліцийны силы. На початку грудня польскы мілітарны 
єдиниці, называны лемками леґійонами, ввошли на лемковину. За нима 
пришла поліция, яка на цілій етноґрафічній териториі лемків покликала 
пару постерунків. Єден з них находил ся в головным центрі лемківской 
політычной діяльности – в селі Ґладышів. Пару мілітарных постерунків 
фунґувало тіж на чехословацкій граници.

лемкы одмавляньом спілпрацы з Поляками давали доказ браку ак-
цептациі для тых змін. Польскє войско і поліция схоснували силу, коли 
не могли рахувати на транспорт і  жывніст од лемків. Тота ситуация 
скоро довела до чысленных конфліктів. Священник Михаіл Юрчакє-
вич, ведучый Начальной Рады лемковины, уж 17 грудня зложыл скаргу 
в звязку з тыма подіями до Польской ліквідацийной Комісиі в Ґорлицях. 
Методий Трохановскій выслал вельо протестів проти змушаню лемків-
скых учытели до складаня присягы на вірніст Польщы. Скаргы тоты 
вкінци дотерли до Кракова, де заряджене было слідство в справі поль-
ской діяльности в полудньовій части округу Ґорлиці. Слідством занимал 
ся тот сам постерунок поліциі в Устю Рускым (днес Ґорлицкым – прип. 
Б.Г.), котрого тыкала ся внесена скарга! Нич в тым чудного, што ани єден 
доказ переступства не был найденый. Зато в кінцовым рапорті нашло ся 
стверджыня, што польска поліция дрібницьово збадала діяльніст лем-
ківской адміністрациі (Horbal, 1997, 50).

Разом з вводженом в жытя твердом політыком лясоцкого, такы си-
туациі ставали ся штоденныма. Правдоподібно, в  тым самым часі Ка-
зімєж Рамулт был одсуненый од свойого становиска. лясоцкі обвинял го 
в «цілковитым бракy знаємости антидержавной справы на лемковині» 
(Horbal 1997, 50). Інчым локальным властям, особливі тым в Ґорлицях, 
уділена была наґана за іх підхід до лемківскых справ і  наказане было 
одраз закінчыти дискусию з лемківскыма репрезентантами.

Тота нагла централізация власти і брак волі польской стороны до бе-
сіды з лемками были двома головныма причынами зміны в лемківскій 
політыці на прочехословацку опцию. Політычна ситуация на руснацкых 
териториях на полудне од Карпат, дала можніст розвиваня ся тій опциі.

Уж на грудньовій стрічы во Фльоринці, было розважане обєднаня ру-
снацкых земель завдякы прилучыню ся до полудньовых сусідів. цілый 
час, як уж єм скорше споминал, головном цілю політычной діяльности 
лемків было протидіяти поділіню териториі, на якій жыли Карпатскы 
Русины, медже ріжны державы. Прото покликаный был Комітет для 
Спілпрацы і Загальной Орґанізациі з Мадярском Русю. цілю той орґані-
зациі была борба о ґеоґрафічну єдніст карпатскых Русинів.

З огляду на тото, што векша част Руснаків жыла на полудне од Карпат, 
а  іх головны політычны групы рішыли получыти ся з  новооснованом 
Чехословацийом, лоґічнє было стремліня лемків до того, штобы піти за 
своіма етнічныма братми. Уж 21 грудня 1918 р. (Magocsi 1978, 89) лем-
кы рішыли получыти Начальну Раду лемковины і Карпато -Руску Раду 
в  Пряшові. Пару дни пізнійше (під конец грудня) священник Михаіл 
Юрчакєвич (1869 -1952) і очный дохтор з Крениці, Александер Тихань-
скій (1863 -1947), поіхали до Прагы, де поінформували Президента То-
маша Ґаріґе Масарика (1850 -1937) о ситуациі в реґіоні і о прагніню його 
жытелів прилучыти ся до Чехословациі.

Штобы поперти тото рішыня, лемкы выдали деклярацию в якій під-
черкнена была єдніст руснацкых земель. По зобраню підписів і опеча-
туваню печатми сел, документ был высланый до Прагы. Штобы дале 
довершати вводжыня чехословацкой опциі, выбраный остал сталый ре-
презентант лемків в Празі. На тото становиско покликаный был Алек-
сандер Гассай. Окрем того, група лемків заанґажувала ся в  політычну 
діяльніст по полудньовым схылі Карпат, комунікуючы ся так з  Русна-
ками, як і з чешскыма і словацкыма урядниками. лемківскій юриста – 
др Димитрий Собин (1875 -1946), был єдным з найактывнійшых діячи, 

завдякы чому выбраный был на члена чехословацкой делеґациі на мир-
ну конференцию в Парижи (Horbal 1997, 53).

Новы подіі выкликали зачудуваня і неспокій серед польскых власти. 
На початку січня 1919 р. польска преса зачала писати о  «чешскых ін-
триґах серед лемків» (Moklak, 1997, 41). На переломі січня і лютого, міс-
цевы польскы уряды были увірены, што мусят рахувати ся з чешском 
інвазийом. Польска делеґация на мирну конференцию в Парижи, была 
неправильні поінформувана о тым, што чешска інвазия на лемковину 
уж тырват (Horbal, 1997, 55).

Хоц лемкы фактычні были за чехословацком опцийом, то николи не 
зачали і не мали в плянах мілітарных діянь, ани в порозумліню з чехо-
словацкыма силами, ани ниякыма інчыма. На жаль, польска преса скоро 
розголосила неправдивы вісти о інвазиі, в якых обвинены были лемкы. 
Прото же польскє соспільство і власти были згідны в своіх стремлінях 
ґу проведіню барже радикальных діянь на лемковині, в лютым зачала ся 
пацифікация. Войско і поліция наіхали лемківскы села. Сконфіскуваны 
были материяльны добра, а люде арештуваны і осаджены вo вязницях. 
Пару лемків было забитых в часі арештуваня.

Хоц лемкы были обняты поліцийным дозором, то і так повело ся ім 
зорґанізувати пару політычных стріч: во Фльоринці (5 марця), в Бруна-
риі (9 марця) і в Креници (16 марця). В часі тых стріч, лемкы голосували 

за продолжаньом прочехословацкой політыкы. Штобы потвердити 
выбраный політычный напрям, іщы раз переголосуване было, што лем-
кы не будут платити Польщы ниякых податків і не будут служыти в поль-
скым войску.

Як лем відоміст о стрічы дотерла до польскых ґазет, одраз зачала ся 
наступна кампанія проти споминаным уж «чешскым інтриґам на лем-
ковині». Неодолга вернула поліция, яка підняла барже репресийны дія-
ня. Наізджала она хыжы популярных і важных лемківскых діячи такых 
як нп. двох грекокатолицкых священників: Теофіля Качмарчыка (1879-
-1922) і Димитрия Хыляка (1865 -1955) – тот остатній был арештуваный. 
Михаіл Юрчакєвич, якій скорше втюк до Чехословациі, остал арешту-
ваный як лем вернул ся назад, і разом з інчыма членами лемківской ад-
міністрациі был поставленый перед судом в Ґорлицях. З огляду на даль-
шы арештуваня, штораз веце лемків втікало перез Карпаты на полудне. 
Серед них был начальник лемківской поліциі Роман Сембратович, якій 
пак служыл з выріжніньом в чехословацкій арміі, де дішол до ступени 
підполковника (Horbal 1997, 67). Серед тых, што рішыли втікати, была 
тіж родина десятьолітнього товды, талантливого поеты, Богдана Ігоря 
Антонича (1909 -1937).

Тота друга пацифікация, а особливі арештуваня і вязніня ведучых ді-
ячи поважні вдарили в лемківску політычну діяльніст. Неодолга остала 
она загамувана. Ситуация, яка тырвала ціле літо, аж до вчасной осени 
1919 р., была тіж результатом траґічной економічной ситуациі реґіону. 
Ґаздівком захвіяла неприхыльна од двох років хвиля, результатом чого 
были убогы плоды, а окрем того повоєнны знищыня.

Хоц економічна ситуация была зла, Ярославови Качмарчыкови по-
вело ся інформувати капітана американьской арміі, Мерияна С. Купера 
(1893 -1973), о політычній ситуациі в реґіоні. Купер, якій одвиділ тоты 
терены на початку червця, оферуючы при тым економічну поміч, діял 
в  імени American Relief Administration (Horbal 1997, 69). Купер, знаный 
зо своіх пропольскых симпатий, в своім рапорті з той подорожы, суґе-
рувал, што проблемом є апровізация і коли Полякы поможут лемкам, 
то они заакцептуют іх власт. Слідуючыма словами потвердил він єднак 
істнуваня серед лемків зорґанізуваного політичного руху:

Днес част лемківскых лідерів стремит прилучти лемковину до Чехосло-
вациі. Друга част фурт оповідат ся за злучыньом з  Росийом, што тепер 

є фізычні і політычні неможливе. лемкы мают свою репрезентацию в Па-
рижи, центральный комітет в Пряшові, по чехословацкій стороні границі, 
центральный комітет в повіті Ґорлиці, по польскій стороні і місцевы комі-
теты (Cooper, 1919, 24).

літом і  вчасном осіню політычны обставины сутьово ся змінили. 
В тій ситуациі, коли чехословацка опция не была уж можлива (мирна 
конференция рішыла уж о границях Чехословациі), лемкы в принципі 
вернули до проросийской опциі, лем тепер концентруючы ся на односи-
нах з польсом властю.

На початку листопада 1919 р., лемкы першый раз были покликаны 
до польского войска. Клопіт был в тым, што были они тому противны, 
бо вірили, же справа іх державной приналежности не остала іщы до кін-
ця рішена. З надійом розвязаня того проблему, на початку січня 1920 
р., Ярослав Качмарчык поіхал до Варшавы, де Міністерство Войсковых 
Справ упевняло го в тым, што лемкы не будут вербуваны. Незважаю-
чы на тоты запевніня, місцевы власти і так плянували вербувати лем-
ків кінцьом січня. Потрібны были чысленны протесты і петициі разом 
з  інформациямі, якы Качмарчык здобыл в  Варшаві, штобы одкликати 
вербунок в лемківскых селах.

Коли Качмарчык зрозуміл фундаментальну ріжницю в  підході до 
лемківскых справ помедже місцевом, а центральном властю, 20 лютого 
зас поіхал до Варшавы. Товаришыл му Віктор П. Гладик (1883 -1947) – 
лемківскій діяч з Америкы, котрый як раз вернул з мирной конференциі 
в  Парижи. В Міністерстві Войсковых Справ бесідували они з  полков-
ником Юзефом Рыбаком (1882 -1953), якій одповідал за вербунок. Пол-
ковник Рыбак зас утвердил іх в тым, што лемкы не будут вербуваны до 
польского войска і в тым, што войско будут творити лем польскы асен-
теруваны.

Хоц обітниці были даны, то ситуация на лемковині погіршала ся. 
Александер Стжельбіцкі, якій был ґорлицкым старостом, ствердил, же 
як лемкы (і Жыды) не підут до войска, то достанут пашпорты і будут 
мусіти опустити Польщу (Horbal 1997, 79). лемкы одповідали, што не 
хотят быти частю Польщы і  з консеквенцийом одмавляли спілпрацы 
з польском адміністрацийом. Проявляло ся тото на вельо способів, нп. 
не одповідали на офіцийны писма о удоступніня статыстычных даных 
на тему чысла кони по лемківскых селах. Інчым разом, коли Полякы 



154 Дискурс • Dyskurs

просили о дуплікаты офіцийных печати, якы были хоснуваны в лемків-
скых селах, цільово множено проблемы. Аж коли пришли два декреты 
і  під загрозом застосуваня кар, пару лемків поіхало до Ґорлиц штобы 
доставити печати, достаючы попри тым реприменду.

В тій тяжкій ситуациі, коли лемкы досвідчали вельо примірів злого 
трактуваня зо стороны поліциі (в тым і конфіскуваня майна), лемків-
скы ведучы діячы рішыли підняти остатню пробу запевніня народной 
незалежности. 12 марця 1920 р. в Креници, мала місце стріча понад 50 
лемківскых діячи. Ярослав Качмарчык передставил історию лемківской 
адміністрациі і введіня польского уряду, а священник Димитрий Хыляк 
оголосил, што лемкы повинны зорвати вшыткы контакты з Поляками 
(Horbal 1997, 79).

Діючы в  духу той остатньой деклярациі і  з ініциятывы Віктора П. 
Гладика, лемківскы діяче покликали Начальну Раду лемківской Руси. 
Творило єй 26 членів, спосеред них пятьох вошло до Выконавчого Комі-
тету, якій так направду діял як головный уряд державы. його членами 
были: правникы Ярослав Качмарчык і  Захарий Копыстяньскій, греко-
католицкы священникы Димитрий Хыляк і Василь Курилло (1861 -1940) 
і ґазда з Крениці Миколай Громосяк (1846 -1924) (Horbal 1997, 80).

лемкы ішы раз попросили о поміч Алиянтів і мирну конференцию. 
На тот раз жадали провести плебісцит, подля них єдиный моральні ак-
цептуваный спосіб, якій міг бы рішыти о будучности лемків. Твердили 
тіж, што до часу розвязаня справы, на тым терені не повинна діяти поль-
ска адміністрация і  як найскорше повинна быти вызначена польско-
-лемківска границя. лемківскы учытелі іщы раз мали приказане, штобы 
не складали присягы вірности Польщи.

Выконавчый Комітет зыскал популярніст і  послух посеред лемків. 
Єднак його деклярациі і жаданя выкликали найбарже брутальну паци-
фікацию од часу розпочатя лемківской політычной діяльности в  1918 
р. Єй кульмінацийный момент мал місце в  січни 1921 р. Арештуваня 
ведучых діячи закінчыло лемківску політычну діяльніст (Horbal 1997, 
96). Першы арештуваня зачали ся в  марци 1920 р. Священник Дими-
трий Хыляк был товды третій раз арештуваный. Зревідувана была його 
хыжа, сконфіскуваны урядовы лемківскы документы і кореспонденция. 
Переслухуваный был 18 квітня в Ґрибові разом з  інчыма лемківскыма 
діячами. Хоц неодолга пущеный на свободу, был фурт обсервуваный 
і про тото не міг заанґажувати ся в нияку політычну діяльніст. Така же 

сама доля стрітила вельо другых лемківскых діячи. Не кінчыли ся тіж 
інчы проблемы, в тым конфіскуваня майна. Єднак найвекшым клопо-
том цілый час был вербунок до войска, важный для польской стороны 
з огляду на войну з большевицком Росийом.

Штобы не быти звербуваным, од марця 1920 р. великє чысло лемків-
скых мужчын втекло до Чехословациі. Інчы звычайні «пропали» в без-
краiх лісах Карпат. лем зо самого округу Ґорлиці 113 лемків не зголосило 
ся до вербункового пункту в  квітни 1920 р. В липци того рока зо 185 
лемків зареєструваных до вербунку в Саноку, зголосило ся лем 44 осо-
бы. Векша част лемків, яка не хотіла быти звербувана, нелеґальні пере-
ходила перез чехословацку границю. Подля лемківскых статыстычных 
даных, 3 000 здібных до службы мужчын явило ся на пряшівскій земли. 
Вельо з них мало гын родины, але велика група не мала де піти. З наді-
йом, што поміч приде з Америкы і з інчых джерел, 1 вересня 1920 р. ос-
нованый был лемківскій Ратунковый Комітет, котрому повело ся зобра-
ти даякы фонды, але найважнійше, переконати чехословацкы власти, 
штобы не арештували і  не одсылали на силу до Польщы лемків, якы 
втекли. Прага обіцювала, што не буде екстрадиций в  квітни, але і  так 
трафило ся іх пару.

Доля молодых лемків, якы рішыли остати ближе рідной хыжы не 
была ани кус легша. Мусіли они жыти в лісовых землянках або, коли уж 
остали дома, цілый час крыти ся перед поліцийом. Ниґде, аж і в церкви, 
не могли чути ся свобідні. В недільне рано 12 квітня поліция вдерла ся 
до церкви в селі Білична і в час богослужыня арештувала вшыткых муж-
чын, якы надавали ся до войсковой службы. Тоты, што протестували 
або ся бунтували были побиты. Тото само мало місце 8 мая в Тыличи.

З цілю остеріганя мужчын перед несподіваныма арештуванями, 
лемкы зорґанізували систему скорого остеріганя, яка мала за задачу ін-
формувати жытели села о зближаню ся польской поліциі. Тоты стараня 
принесли даякій результат. Кінцьом серпня вартовникы остерегли пару 
молодых мужчын зо села Боднарка і Мацина Велика перед поліцийом, 
закля тота вошла до села. Нихто не был арештуваный, бо вшыткы всти-
гли ся сховати.

Хоц мали такы і інчы успіхы, вартовникы не были в силі выеліміну-
вати загорожыня вербунком. Втікаючы місяцями вкрывали ся по лісах, 
были змордуваны і зачынали хворіти. Сфруструвана і уж нетерпелива 
поліция штораз частійше по приході до хыжы підозреного зачынала 

стріляти до втікаючых задніма дверми. Было штораз веце донесінь о ра-
неных, а  вкінци приходили тіж комунікаты о  смертельні постріленых 
лемках в Тыличи, Мушынці, Біличній, Чертіжным і іншых селах.

Вельо раз арештуваня было лем початком терпліня якого досвідчали 
молоды лемкы, часто были они тортуруваны поліцийом. Двадцетдво-
літній Михал Коско был побитый так міцно, што вмер закля был дове-
зеный до арешту в Яслі. Коли поліция не могла зімати молодого лемка, 
товды арештуваны были родиче або інчы члены його родины і тым спо-
собом был він змушеный до добровільного зголошыня ся на постерунок 
поліциі.

Хоц лемкы ся операли, то змушены воєнныма діянями власти про-
должали тоту політыку до кінця 1920 р. Коли мужчыны медже 18. 
а 25. роком были уж звербуваны до войска, товды приходил час на тых 
медже 25. а 30. роком жытя. Не тяжко представити си, як покликаны 
лемкы были трактуваны по приході до войсковых єдиниц (Horbal 
1997, 85 -94).

З цілю дефінітывного здушыня лемківского опору, поліция арештува-
ла аж три персоны важны для лемківской політычной сцены: Ярослава 
Качмарчыка, священника Димитрия Хыляка і ґазду з Крениці Миколая 
Громосяка. Арештуваня мало місце в Велию (подля юлияньского кален-
даря), 6 січня 1921 р. Досліджыня в тій справі было зачате уж в 1920 р. 
Тырвало оно до червця 1921 р. В часі, коли тых трьох ведучых діячи было 
перетримуваных, польскы власти уважні обсервували інчых, штобы 
мати певніст того, же никто не перейме іх ролі.

Хоц політычна діяльніст лемків приближала ся до кінця, то спонтан-
ный спротив взглядом вербунку до войска тырвал дале. Нп. 10 лютого 
1921 р. аж 127 лемків з ґрибівского староства цілый час не зголошувало 
ся в вербунковых комісиях. Тота ситуация так сфруструвала власт і по-
ліцию, што акты насилства з іх стороны діяли ся дале. Приміром такого 
была смерт Тимка Максимчака з Фльоринкы. Тот факт мал місце 30 мая 
1921 р., пару дни перед судовом розправом трьох найважнійшых лемків-
скых діячи (Horbal 1997, 99 -100).

Показова судова розправа ведена была в  Новым Санчи 10 червця 
1921 р. Качмарчык, Хыляк і Громосяк были оскаржены о розвиваня се-
ред лемків зрадливой діяльности, так в часі стріч, як і на писмі, перез 
голошыня, што лемкы не повинны підлігати Полщы, лем быти держав-
лянами демократычной Росиі.

На попертя справы, скаржуча сторона передставила чысленны до-
кументы і свідків політычной діяльности лемків. Оборона, яка склада-
ла ся з трьох правників – русофіля Кірила Черлюнчакєвича (1869 -1982) 
і двох Украінци Володимира Загайкевича (1876 -1949) і лева Ганкевича 
(1881 -1982), докладала вшелеякой силы, штобы зменшыти політычный 
аспект діяльности оскарженых, підчеркуючы при тым єй адміністра-
цийну ціль.

Было то барз тяжкє прото, же никотрый з  оскарженых не хотіл 
спілпрацувати зо свойом обороном. Священник Хыляк зознавал з при-
тиском, што лемкы розважали вельо політычных опций, але прилучы-
ня до Польщы не было єдном з них. Ствердил він тіж, што лемкы сут 
дискримінуваны. Качмарчык бесідувал о брутальности, з яком Полякы 
пацифікували реґіон. В кінци Громосяк звіданый, ци єст за одлучыньом 
лемковины од Польщы, одрюк: «Одлучыньом? А коли она была прилу-
чена до Полщы? Не памятам!» (Horbal 1997, 108).

Вратуваня од вязниці наставленых так принципіяльні оскарженых 
было барз тяжком задачом. Трьох адукатів выголосило своі остатні 
промовы, в якых так направду выражали політычну віру і  зрозумліня 
для оскарженых. Найбарже узнаный з них, лев Ганкевич, обертаючы ся 
до лавы заприсяженых, повіл: «Засудте ім кару, а коли вернете дохыж, 
повіджте своім людям, же лемкы хотіли того, што вы уж мате» (Horbal 
1997, 111 -112). По нараді, яка тырвала кус над пілтора годины, запри-
сяжены уневиннили вшыткых трьох оскарженых, підкрислюючы, што 
діяли они згідні з желаньом свойого народу.

Оскаржены зобрали своі річы з вязниці і разом зо своіма адукатами 
поіхали до Білцаревы, де в хыжы священника Качмарчыка до свитаня 
бесідували о розправі і візиі будучности свойого реґіону, яка мала нико-
ли не надыйти (Horbal 1997, 113).

* * *

Невельо факторів в істориі людскости має векше значыня як добра ідея 
в руках здібных люди. Вудров Вільсон не міг передвидіти як його бла-
городна візия чловечой свободы, достоінства і справедливости, заінспі-
рує малу гірску групу люди жыючых тисячы кілометрів од Вашынґтону. 
Готовіст лемків підпорядкувати ся медженародній власти мирной кон-
ференциі в Парижи і сумлінне інформуваня польскых власти о вчасных 

діянях перез них підниманых, сут доказом надзвычайной політычной 
дозрілости і  одповідальности, нестрічаной і  нетыповой для так мало 
чысленной і політычні недосвідченой групы люди. Хоц істория вказала, 
што стремліня лемків до самостановліня не повели ся, то фурт жыва 
достоменніст лемків в теперішнім новым тисячолітю свідчыт о енерґіі 
і вірі, якой час не побідил.

